Kapya mon atu ba
Pol hato hadéng

Timoti

Ab6 moy

Pol hato kapya énték hadén Timoti. Timoti ma any0 Listla te (Ap 16:1). Lambd
ma anyo Glik te ma talébd ma avi Islael. Pol lo Silas bok i enar) Wapdmbérn anéy
Abo6 Mavi ever) ma ewa Timoti havin (Ap 16:1-4). VEm ma Pol hi hamo Epesus
hatém sondabéy 16 ba hanag Wapdémbéy anéy Abd Mavi ma Timoti hamo ba
hadum ku ép haviny (Ap 19:1-22). Haver) yam ma Pol hatak Timoti ek eyabip
avomald évhavin anér Epesus ma hi plovins Masedonia. Ma Pol hayé nena tem
émo log) é sawa daim ba intu hato kapya énték ek ném Timoti sa. Hato hathak
londndé eyabir né évhavin 16k kobom néném yer) éndény Wapombér) 16k eyabir) i
esak kédonwaga aboyar).

Hato hadép 64 AD la.

1 1Ya Pol, Yisu Kilisi anér) aposel yahato kapya énték. Wapombér

any6 hév alalo bulubir 16k Yisu Kilisi 6patu ba alalo aév maleyir,
thai enan ab6 ba yahabitak Yisu Kilisi anén aposel.

29Hadérn o Timoti yenan okna andn atu ba h6évhavir.

Kamik Wapdmbén 16k Yisu Kilisi alaldani Anyd Béy inig wapom 16k
kapo6l6nin ma labali émd6 imbir o.

Napgik abdyay pesa

3Sébok atu ba yaha plovins Masedonia ma yahasor o lokwarn nena 6mo
Epesus ek onan éndér né takatu ba édon avomald hathak évhavin anén
0dor yan nena netak inin ku én. 4°Ma min thélé nimbi kukuthin abdyan
bo 16k nekatun limi bobo takatu ba éthoérn palin ami. Nom takén hadum
ba avémald legighabui ma min hév thél6 sa ek nénémimbi Wapdmbér

21:2 Ap 16:1-3; Tit 1:4  ® 1:4 1Ti 4:7; Tit 1:14

449 1 Timoti 1

anén auk ami. 5Yahanan ab6 takér ek alaléanin kap6lonin énjék mabur
16k nas6i ba naya 16k nanémimbin avandr) ek lepinimbin avomald vi.
6 Avomald doho 1€k etak auk takén ba idum mayaliv hatém ab6 anén
0don mi. 7Théld min eyala abd takatu ba enar) hathak ami ba leninghavin
nimbitak ét6m any6 év auk hathak ab6 balabur ba idum hatom théléda
né lokauk.

8°Ma dontom alal6 ayala nena any6la mir halela abé balabun ami,
én ma ndém mavi anérn. 9Ma bok ayala yov nena balabur ma min eto
ek né théthoéy ami. Mi. Eto ek njé takatu ba mir esopa Wapdmbén anéry
abo6 ami 16k né lenondoén kotdn 10k é min évhavin ami 16k né kambom
lomaloma 16k né min mathen ami 16k né ibulin Wapémbér) 16k né ik lami
lo taluvi vond 16k né ik any6 vond. 10Ma eto ek né idum sek havin any6
yan yanavi 16k any6 da idum i ma avi da idum i, 16k né ewa anyé vi vani
hatém inin né ku 16k né enan abdyarn) émo lon idum abé. Eto balaburn ép
ek kambom takér 16k nom lada takatu ba min esopa auk théthér ami.
11 Auk théthon én ma ab6 mavi atu ba hik Wapémbér atu ba ida hamé
mavi anén 16kmangin thé ma bok hév hadér ya ek yayabir.

Pol hév lamavi hadén Wapombép

124yjsu Kilisi hév 16klokwar) hadén ya ba hayala yenan ku mavi. Ba
intu hév ya ek yandum anén ku. Aén ba intu yahév yalegmavi hadén
Yisu Kilisi alaléaniyy Anyo Bén. 13¢Sébok atu ba mir yahévhavin ami ba
yahasor nena yahadum mavi ba yahanan abéma hathak Wapombér 16k
yahév vovar hadér anén avomaldé ma ya any0 yalegnana. Ma dontom
Wapombér hév kapd ek ya. 14 Anyd Béy ma anyd wapom ba hangaso
évhavin 16k leginmavi atu ba yahapém hék Yisu Kilisi aleba anér) dan mi.

15/Einték ma abd avandr bir ba avémald sapén nénémimbiry. Yisu
Kilisi halok pik ba halém ek ném avémalé kambom bulubiy. Ma yada ma
any6 Ovathek anon. 16Ba intu Wapdmbérn) hév kapd ek ya anyd 6vathek
kambom én ek yani injik Yisu Kilisi anér) malifjyad atu ba anén dag
mi tho ek avomal6 négé ba nénémimbin ma neja I6kmala atu ba némé
wak némbéy intu sapér. 17Wapdémbér ma ki hatom wak némbéy intu
sapén ba ida hamo I6kmala. Ma avémalé min hatém négé ami. Yanida
ma WapOmbér. Aén ba naném athén 16kmangin éndény Wapdmbén wak
némbeérn intu sapérn. Avanor.

Timoti injik vovak l16klokway esak kobom kambom

18 Timoti yenan okna, sébok ma plopet enan abdé hathak o. Yahavatho
thélonin abo lon hathak ku takatu ba bok yahév hadén o yov. Lemimbi

¢1:8 Lom 7:12,16 ¢ 1:12 Ap 9:15; 1Ko 15:9-10; Gal 1:15-16 ¢ 1:13 Ap 8:3; 9:1-5
£1:15 Luk 19:10

abo takéy ek nuggwik vovak mavi atu. 19Ombalon héévhaviy lor 16k

0s0 o ba oya. Doho bok épdlik hathak auk én ba ininy évhavin hatom yer
hamo 6thom 16k lovak bény ba hamo yer) vose. 208Himeneus lo Aleksanda
bok idum aéry ba yahév i hadén Sadar) ek thai neja auk ek min thai nenan
aboma esak Wapdmbén ami.

Naten mek ek ném avémalo vi sa

1Aén ba nodand! Mo616 notery mek bén anén ba nonan mélonim
lemimhavin bén 16k n6ném lemimmavi esak avomald sapén. Ma
nonan injik Wapdmbén ling ek ném avomald takatu ba leginmalaiy sa.
Ma noten) mek ek 2kir 16k né bénbén takatu imbin ek alalé6 namé labali
mavi 16k nam6 malinyad ek alalé nasopa Wapdmbén ba nam6 yani vibiy.
3Mek takénték ma mavi ba tem indum alaléaniyy Wapombéry any6 hév
alal6 bulubin lamavi. 4Yani lahaviny avomald 16kth6 neyala abé avanor
ek ném théld bulubiy aénték nena 5Wapémbér ma dogtom. Ma Yisu
Kilisi iyom intu anyd y6hok ek embak avdémalé lor) imbin Wapémbér.
6Ma WapOombén bok hatak anén waklavon te yov ba intu hév Yisu
Kilisi én ek ném avomald vuli 16k injik thé nena Wapombéy lahaviy
ném avomald sapén bulubin. 7iYisu habi bar) hayd hék ya ek yandum ku
aposel ek yanar abo mavi énték bér. Ya anyo yahév auk hathak évhavin
anoén hadén né daluk. Yahanarn avanon bin. Ma mir yahanan abdyar) ami.
8Ba yaleghavin any6 sapén netak lenignana 16k abo ékoki 16k nimbitak
mather) ma néném bahenin lin ba netery mek.

Avi inin kobom nindum

9/Ma yaleghavin avi nijik kwév mavi 16k nipuk sdp mavi 16k nepesan
i mavi étdm atu ba min éb6i ami. Ma mirn nibutiy lepigkadok detaim
16k nebanu kdmkom gol 16k komkom kékéld esak legvigkupik ma nijik
kwév lo sop 16kmangin ami. 10¥Thélé lepinimbi auk ek nindum mavi
lomaloma. Er) ma inin kwév lo sdp. Avi takatu ba eland Wapdmbér) anér
abo ba esopa ethak idum aér.

11M616 othak dontom ek néném yer), én ma avi némod anyo vibin iyom
ba némé bonédy ek neja auk. 12-13'Wapdmbérn hapesar) Adam hamor ma
Ewa haven yam. Ba intu mir) yahatak avi ek néném auk mena némoér) ek
any6 ami. Thélé6 némo bonody iyom. 14™Ma Sadan mirn) hasau Adam ami.
Yani hasau Ewa ba habitak avi 1éndo6n kotorn. 15Ma dontom avi te tem
embathu amena ba avi takatu ba évhavin ba émé mathen ma legighavir
16k eyabin) i mavi ma tem neja bulubir).

8 1:20 1Ko 5:5; 2Ti 4:14-15 1 2:6 Gal 1:4 ©2:7 Ap 9:15; Gal 2:7-8; 2Ti 1:11
72:91Pi 3:3-5 *2:10 1Ti 5:10 !2:12-13 1Ko 14:34; Stt 2:7,21-22; 1Ko 11:8-9
m 2:14 Stt 3:1-6; 2Ko 11:3

The New Testament in Malei-Hote of Papua New Guinea; 1st ed. 2010; web version, © 2014, Wycliffe Bible Translators, Inc.



451 1 Timoti 3

Avaka inif) abo

17Enték ma abd avanérn. Anydla anén auk nena imbitak avaka, én
ma mavi. 2°Ma avomal6 négé 6pér nena any6 théthérn vémam ka
nendam ek imbitak any6 bén. Ma émo tinin imbin yanavi. Yani anyo
auk mavi 16k hapuki lo ma hamé batér) oyan 16k hawa avomalé thé ma
had6n avémaldé mavi. 3 Yani min inum wain ba endo molo 16k lamanin ba
injik vovak ami. Yani ém6 y6hok ma mirn laimbin valuselery ami. 4 Yani
eyabin yanavi 16k nali mavi ma éndon nali ek nesopa anér) abé ba némo
yani vibin. 5Any6 min hayabir yanavi lo nali mavi ami ma mir hatom
eyabi) Wapombér anér) avomald 6dor takatu ba évhavin mavi ami.
6-7?Any6 kambom te hiki lilinp ba habitak mavi ma mirn enja athér bép
ba indum ku te kether) ami endeba né daluk négé imbin nena yani any0
mavi am. Yako tem yani émbo6i ba enja mama ba éndok Sadan anén lek
ba ném yak imbir) Saday éndér) waklavéy indum abo.
I)é év avomalé sa iniy abo

8Ma 1jé takatu ba idum ku ba év avomal6 évhavin sa ma némé théthor
étom avaka. Thélo nenan ab6 avanoérn iyom. Ma min ninum wain béy
anon 16k netantani esak avomald vi inin valuselen ami. 9Thél6é néséi ba
neya ma nénémimbin) ndmkama némbéry atu ba Wapémbér hik thé ma
nebalog lon 16klokwan. 10Nutitin) inin ku nena théthény vémam ka néném
ku néném avomaldb sa éndér i.

119Ma véni ma théthon é&tém théléda. Ma min nenary abé kambom esak
avomald vi ami. Ma nipuki lon esak auk mayaliv. Ma min nenar abdyarn
16k neja vani ami.

12Ma némo tinin imbin véni ba neyabin véni 16k nali ma inip ndmkama
sapén mavi. 13Ma idum ku mavi ma avomal6 tem nebam i ma min hatém
néko ek nenarn inin abd bén esak inin hévhavin Yisu Kilisi ami.

Wapombén hik anép théthon tho

14-15Yaleghaviy yangé o kethen oyar. Ma dontom yahaké ek ndémla
embalon ya lon. Ba intu yahato ab6 énték ek oyala Wapdmbéry anér
auk esak yani anér avomald ininj kobom. Yani ma Wap6émbér 16kmala.
Wap6mbér) anéy thalalen ma avomalo takatu ba évhaviy. Avomald takér
ma hatdém unyak landip 16k bum vumak takatu ba havaloy Wapémbén
anén abd avanér lon. 167Avanén! Enték én ma némbén. Wapémbeén hik
anéy théthon tho aénték.

Yani hawa ligkupik pik ba halém pik,

n3:1 Ap 20:28 °©3:2-6 Tit 1:6-9 P 3:6-7 2Ko 8:21 93:11 Tit 2:3 r 3:16 Mak 16:19;
Jon 1:14; Kol 1:23

ma Lovak Mathen hik yani tho,
ba agela éyé yani,
ma any6 enan yani bér hadén né pik 16ktho,
ba né pik elano ba évhavin yani,
ma Wapombéry hawa yani ba hi hadé hamé anén loy 16kmangin
andr.

Kédoégwaga abdyar)

1Lovak Mathen hanarn avano6n bi) nena habobo pik lo lery anér

dan ma avomald doho tem némbdlin démin esak inify évhavir
Wapoémbér ba nesopa 5gok takatu ba ever) ek esau avomalo 16k elano
auk takatu ba halém anér ngok. 2Ma avomal6 takatu ba ethak esopa
ngok inin abd 16k év auk hadén avomald ba enar) abé mavi aleba
avomald eson nena thélé ma avémald théthon. Ma dogtom thélé ma
né abdyar. Thélo éthoi ba eya ma dogtom idum kambom théthé aleba
inin auk mavi bok habitak hatém atum la. Thélé hatém bok mathano ba
min legigmalain ami. 3*Thélo itip ek avomald min neja i 16k nejar) ném
lomaloma ami. Ma dogtom Wapdmbén hapesar) ném takén ek avomald
takatu ba évhavin 16k eyala ab6é avan6n ma neja ek néném leginmavi
éndén Wapombér. 4-5Howa Wapdmbén anéy ndém takén ba hoteng mek
16k lemmavi é) ma ném takén tem imbitak mavi. Aném lemmavi 16k
Wapombér anén abd hadum ném &g habitak mavi. Aéy ba némkama
sapén atu ba Wapémbér hapesan ma mavi. Ba intu min utip ek némlate
ami.

Yisu anép anyd ku mavi

6Onan abo takér katd éndén) Wapdmbén anér) avomald. Ma noggwar
Wapdmbén anér) abdé avandn 16k osopa anéy auk mavi takatu ba bok
holand yév. Erj ma avomald tem négé nena o ma Yisu Kilisi anén
any0 ku mavi. 7-8'Min onja kukuthir abdyan ba onan 16k min ondand
avodénnena inin auk thonothon ami. Opatu ba hadum ku lomaloma ek
ném l6klokwar) éndény ligkupik tem émo mavi dokte. Ma dontom dpatu
ba hadum ku hasopa Wapémbén, yani tem émdé mavi andy. Wapombér)
habutin) abd ek ném avomald sa émd pik énték. Ba ema ma tem ném i sa
aén iyom. Aén ba nundum Wapdémbén anér ku ek nosopa yani.

9Enték ma abd 16klokwar) anén ba avémald sapén nénémimbir).
10"A]alo 1€k aév malenin hadény) Wapombér. Yani ma Wapdmbén atu ba
hamo I6kmala ba hév avémald sapén bulubin. Ba intu yélé adum ku 16k
vovanik ek naném avomal6 sapén sa ek Opatu ba hévhavin) ma tem enja
bulubiy én.

s 4:3 Stt 9:3; Lom 14:6; 1Ko 10:30-31 *'4:7-8 1Ti 1:4 “ 4:10 1Ti 2:3-4

11 Timoti yahanar hadérn o nena 6ndoérn avomalod esak nom takénték 16k
osor) i lokwan ek nesopa. 12"0O ma any6 muk. Ba onan abé mavi iyom 16k
undum théth6n ma lemimbiy avomald 16k 6némimbin Wapdmbér ma
om6 mabun ek avomald négé o ba nesopa vemgwam. En ma avomald mir
hatém népolik esak o ami. 13Osam Wapdmbén anén abé éndén avomalo
wak némbér) intu sapén 16k onan anér ab6 bér 16k ném auk éndén thélo
endeba étom wakma atu ba yahayo. 14*Plopet enan abé hathak wapom
takatu ba Wapombér hév ma avaka etak bahepin hayo hék o ma mir
o6mbi wapoém én tho ami.

150sopa abo énték katd oyar) ba ném aném auk 16kthé ek undum ku
énték ek avomalo 16kthé négé nena aném héévhavin halumbak. 16 Oyabin
nom takatu ba hudum 16k auk takatu ba h6év hadén avomal6 katd. Ma
osopa Wapdmbér) 16k onan anén abd wak némbér) intu sapér. En ma tem
odaném o bulubin 16k avomal6 takatu ba elan6 aném abo.

Noyabin né évhavin mavi

10nay abd yad éndéy anyo bén atu ba hadum kambom inag honar)

hadép lemambé. Ma min osay yani ami. Undum mavi éndéy né muk
inag) hudum hadén mamuyan molok. 2Ma avi bénbén ma undum aér)
iyom étom hudum hadén lemtambd. Ma onja auk mabur esak avi muk
inag) hudum hadén livomi.

Opalé eyabiy avi top

3 Avi top takatu ba inin avomalé mi ma oyabin théldé mavi. 4Ma
dontom avi top te anén nali 16k limi émo, én ma inify ku moér anéy) ma
nindum théthoérn ek neyabin yani étom lami 16k limi bok idum hadér) i
ek néwé mavi taksébok viyain. Er) ma tem indum Wapémbér) lamavi. Ba
intu nundum aér ma min nonarn esak ab6 iyom ami. 5Avi top takatu ba
inig thalalen mi ethak év malenin hadéry Wapombéry bolovon ba wak ma
enarn hik yani ling ek ném thél6 sa. 6 Ma avi top takatu ba ébolém ném pik
mavimavi 16k idum sek mayaliv, én ma inin lenvigkupik ma l6kmala ma
dontom inify dah6é bok hama y6v. 7Ma 6ndo6n avomald esak auk takén ek
any0 te min hatém enan nena théld ma avomald kambom ami. 8 Opatu
ba min hayabin anér 6dor katdé ami ér) ma any6 kambom. Ma dpatu ba
min hayabir anéy thalalery katdé ami, & ma hatom havolinp) dom ek anéry
hévhavin. Yani ma kambom anér ek né daluk.

9-10 Avi tOp takatu ba inin sondabér) bok hatém 60 ba havohi ma sébok ma
&k haviy véni iyom ba eyabin ininj avomena 16k ewa avomald lor) buyan tho
ba ithik avémal6 mathern verin 16k év avomald ewa malairn sa 16k idum ku
mavi lomaloma wak némbér intu sapér, én) ma oto inin athén éndok kapya.

v 4:12 Tit 2:15 ™ 4:14 2Ti 1:6

11Ma min oto avi t6p muk inif) athén éndok kapya énték ami. Thélonir
thethanak tem imbitak bén ba lepinimbir neja any6 12ma tem némbdlin
domin éndén Kilisi ba nepole abd takatu ba bok ekak yov. En ma tem
nindum abé. 13*Ba avi top muk takén ida ethak émo6 oyan ba elom ever)
lomalak. Nom én ma kambom. Lok enar) abé kambom hathak avomald
16k év veninbolék yakyak hathak avomalo 16k enan avomalo ininy abd
lo) kapd bén. En ma kambom anér. 14-15Doho bok évolin domin hadér
Yisu ba esopa Sadar. Aén ba yahanan hadér avi top muk ek neja anyo
ba nembathu avomena ba neyabin unyak ek né takatu ba épdlik hathak
alal6é tem min nenan abé kambom esak alal6 ami ma mi.

16 Aén ba 6don la inin avi top te hamo, ma inin avi néném yani sa ek
min néném malain éndér avémald évhavin vi ami. Ma avi top takatu ba
inin avomal6é mi ma avOomalo évhavin néném i sa.

I)é bégbéy inip abo
17-18 YWapOmbéry anéy abd hanany nena,
“Bokmankao atu ba hév mo6l6 sa ma mir) numir yani lor) sin ek enjag
noém ami.” Lo 25:4
Ma abd yan havin nena, “Any6 ku enja anén vuli.” Ba intu néném vuli
mavi éndér) avaka takatu ba eyabiny avomal6é évhaviny mavi. Ma avaka
takatu ba enang Wapémbér) anén abo 16k év auk mavi, ma né6ném inin
vuli émor.

19-21*Timoti, Wapdmbeén lo Yisu Kilisi 16k anela mathern 1ék éyé o. Aég
ba yahanarn ab6 loklokwan hadén o nena anyd te iyom hanar avaka te
anén) kambom ma min ondand ami. Ju mena 16 la enag) ma ondad nena
abo ér avan6n mena abdyan. Ma onar) 6pén anén kambom bér) éndér
avomalo ek 16kthoé atu ba elad ma nékd. Undum aéy éndén avaka takatu
ba idum kambom. Ma aném any6 molo te hatom any6 bén ba hadum
kambom ma osopa abd én iyom.

22 Ma mir) 6mbi bahem éy6mo anyo te kethen ek imbitak né évhavin
inin any6 bén) ami. N6ng6 am. Yako anén malain imbitak ba ném malaip
éndérn o. Ba d6. Ma 6md mabur.

23 Timoti, 0 ma any6 lemhavin unum nar iyom. Ma dogtom lemvovar
ba h6poém lijin bén andén. Ba intu unum wain dokte imbin.

24 Any6 doho idum kambom ba ininp kambom hik i thé hamon ba
avomald éyé nena tem neja vovan éndén waklavon idum abé. Ma doho
idum kambom ba inin kambom hamin kap6 ba avomal6 éthor aleba
waklavor idum abd hayd ma inify) kambom takér) tem injik i tho. 25 Kobom
mavi ma aén iyom. Kobom mavi vi hamin yaig ma vi hék lon kap6. Ma
dontom waklavér idum abé ma kobom mavi takér tem min imbuni ami.

*5:13 2Te 3:11 ¥ 5:17-18 Mat 10:10; Luk 10:7; 1Ko 9:9 2 5:19-21 2Ko 13:1; Ep 5:11

I)é ku némo alansi vibip

19Av6mal6 takatu ba inin alagp hamoé ma nindum mavi éndén i ek

mip avomald nenar) abé kambom esak yéléanin abé 16k Wapdmbérn
anér athén ami. 2°Ma anyd ku te 16k anér) alan thai esopa Wapdmbér,
ma 6pén min indum kambom éndérn anén alay ba enan nena, “Alai ma né
loyan. Ba min yamé o vibin ami.” Min onarn aén ami. Any6 ku ér) laimbip
anér) alag étdm anyd loyan ba ném yani sa é&t6m Wapdmbén anén
avomalo te. Aén) ba indum ku mavi émon ek ku mavi sapén. Nungwik
auk én tho éndén avomald ba onan 16klokwan ek nesopa.

Avomald takatu ba legighavip valuseleg

3¢Any0 te hik auk lokban thé ma min hanan abd hathak Any6 Bén
Yisu Kilisi anén abo avanor 16k auk théthon ami, 46pén habdi ba hason
nena yani any6 16k auk bén. I)é ér) ma kédoénwaga abdyan ba éthdr) inin
kambom palin. Lelaik hamo ininy auk aleba enan abd 16k vovak hathak
auk lomaloma ba legjindarn 16k épér vovak ma enan abdé kambom. Thélo
eson nena any0 yar) hawa auk ér ek indum kambom éndéy i la. 59Wak
ndémbéy intu ma théldéda idum ba épolik hathak théloda. Ma Sadan hawa
Wapombér anér abo vani hék i 16k habuliy inin auk. Thél6 eson) nena
thélo émo théthon ba tem théld neja valuselery bén andn.

6¢Opatu ba hasopa Wapémbén ma mir makilik 16k la hiki hathak
némkama pik ami, yani tem ém6 mavi. 7Alald além pik énték oyan. Ba
ama ma tem ana oyar) aérn iyom. 8 Ba intu alalé6 min maleninkilik esak
noémkama pik and6. Ma alal6aniy ném 16k s6p iyom hamé én ma hatém ek
alalo. 9Ma avomalo lenin hiki ek neja valu 16k ndmkama bén an6n, ma tem
auk én éndok thélo lenin 16k émbov thélo ek ini nesak gwasilim. Inify auk
thethanak én habuliy i aleba hamé legvigkupik 16k daho6l6nin sesor) ba mi.
108Avandn! Leninhavin valuselen ma kambom sapén anén vék. Avomalo
doho ininy auk hathak valuselen habi thethanak ba hadum thél6 etak
Wap6mbén. En ma hatém bin havatho théloda bir daluk lu ba malair) bér.

Lonondé nasopa

11"Ma dontom o ma Wapdmbér) anén anyd. Os6v ba nu ek ném
kambom takén. Undum ndm takatu ba Wapémbén lamavi hathak. Omd
théthoy. Osopa Wapdmbéy anén abd ba némimbiy yani. Lemimbir
avomal6. Ombatho o loy 16k 6md labali. Ma ondanviy emben abo
némbén én yam. 12{Ma vovak évhavin énték ma ném mavi. En ma

26:1 Ep6:5 "6:2PIm 16 <©6:3 Gal 1:6-9 46:5 2Ti 3:8; 4:4; Tit 1:14 © 6:6 Plp 4:11-12;
1Ti 4:8; Hib 13:5 f6:7 Jop 1:21 #6:10 Ep 5:5 " 6:11 2Ti 2:22 6:12 1Ko 9:25-26;

nungwik vovak endeba onja l6kmala atu ba Wapombéry halam o yov
hathak. Honar) aném héévhavin ba avomald bén andn bok éyé o yov.
13/Timoti, WapOombér) atu ba hév l16kmala hadén ndomkama némbér) énték
thai 16k Yisu Kilisi atu ba hadum ab6 ba hanarn avanoén hadén Pontius
Pailat ma 1ék thai éyé o. Aén ba yahanar abo 16klokwar hadér o nena
14osopa ab6 ény ma min undum tomberq ek anydla etatale o ami. Undum
ku én endeba Yisu Kilisi alaldanin Any6 Bén endelém. 15¥Wapombér
hadum ba waklavér atu ba Yisu endelém tem imbitak. Yanida ma alan ba
yanida ham6 mavi. Yani ma Kiy inin Kin ma né bépbéry inin Any6 Bén.

16 Yanida tem mir) ema ami. Yani hamé deda atu ba min hatém anyd te ni
ebobo ami. Any6 te mir) bok hayé yani ami. I)é pik inin 16klokwarn mi ba
intu min hatdém négé Wapombérn ami. Néném athér) béy éndén yani iyom.
Anéy 16klokwar) da hamoé ba tem émo6 aén. Avandr).

I)é 16k valuselen béy inip abo

17!Nonan éndén né valuseler béy takatu ba émd pik nena, “Noném
malemim éndén Wapdmbén. Yani anyd wapom mavi ba intu hév
nomkama ndmbérn énték ek alald lepipmavi. Ma min ndmbdam esak
16k min n6ném malemim éndér valuselen 16k ndmkama takatu ba tem
ném yak ami.” 18-19™Ma onar) éndérn i ek nisup ndmkama mavi 16kthd
esak dogtom. Lok nindum mavi lomaloma bér anén ba ném li sin. Lok
nindum wapoém 16k népopék iniy ndmkama ek nimbi sam. Nom takén ma
lokmala anér 6dor atu ba tem imbitak emben yam ek neja 16kmala anor).

Timoti eyabip anép ku

20 Timoti oyabin o ek ku takatu ba év hadén o. Ombélin démim esak
abb mayaliv 16k auk lokbar) takatu ba elam nena “auk théthén”. Enj ma
aboyan. 21"Ma avomald doho esopa auk lokbar ér) ba ever) mayaliv aleba
inin évhavin mi.

Wap6émbérn anén) wapom émo imbig o.

